
Хириял выпускникал, умумул ва 
мугIалимзаби, цIалул сон лъугIиялъул 

байрам баркула нужеда!

ГIемерисел выпускниказ цереккунго ур
гъун тIаса бищун батила гIумруялъул пиша
махщелалъул суал. Дун божула хадубккуниселда, 
шагьаралда цIали лъугIигун нуж нужерго 
районалде руссине рукIиналда ва нилъерго 
ракьалъе мунпагIаталда, район цебетIеялъе 
хIалтIизе рукIиналда. Нужер бажари, махщел ва 
гьунар хIажат руго нилъер районалъе.

Хириял выпускникал, школа тун къватIире 
ингун, кIочон тезе биччаге санаца тIезе биччачIеб 
нужер гьудуллъиялъул ва цоцазе хIалай ра
тиялъул. Нужее лъайги, тарбияги кьурал, нуж гIе
зарулаго саналги сахлъиги кьурал мугIалимзабазе 
ва умумузе баркала гIумруялъго цадахъ босе!

ХIурматиял мугIалимзабазе ва умумузе 
баркала буго гьадинал лъимал гIезаруралъухъ. 
Гьарула лъикIал хIасилазда ЕГЭ ва ОГЭ кьезе. 
Нухал ритIайги нилъер гIолилазе!

Районалъул бетIер МухIамад ХIАСАНОВ

1«Ниж терроралде дан
де руго»ян абураб ахIиялда 
гъоркь 1011 классалъул  цIал
дохъабазда гьоркьор тIо ритIана 
рекерулеб биатлоналъул ва тIа
дагьаб атлетикаялъул къецал. 
Гьеб гIуцIун букIана райадмини
страциялъул ва АТКялъул аппа

раталъул нухмалъиялда гъоркь. 
Тадбиралъул официалияб  

бутIа рагьана районалъул бе тIер 
МухIамад ХIасановас. Хадуб
ккун, гьеб нухда бачана Ма
чIадаса Ибрагьим ХIажиевас. 

Тадбиралда гIахьаллъи гьа
бизе ахIарал гьалбазда гъорлъ 

рукIана ЧIарада районалъул 
прокурор Запир МухIамадов, 
ЛъаратIа районалъул проку
рор ГIумарасхIаб Рамазанов, 
Шамил районалъул судалъул 
председатель, федералияв судья 
МухIамад ХIайбулаев, мунагьал 
чураяв Багъужал васал феде
ралияв судья, юридическиял 
гIел мабазул кандидат, профессор 
МухIамад ГIонжолов ва райо
налъул прокурорасул замести
тель ХIусейн ГIонжолов. Гьедин
го паркалда данделъун рукIана 
сахаб гIумруялде ва спорталде 
гъираги рокьиги бугел районцо
ял, районалъул нухмалъулел, 
мугIалимзаби ва цIалдохъаби. 

ЦIакъ хинал рагIабаздалъун 
ракIалде щвезавуна кIалъалез 
Багъужа ГIунжоловасул гIум
рудул нухал, хIалтIулъ гьесул 
букIараб жавабчилъиги ри
тIухъ лъиги. 

 ГIемерал наслабазе ва жин
дирго пишацоязе мисалияблъун 
букIана Багъужал гIумру,  ян 
абуна М.ХIасановас жиндирго 
кIалъаялда. 

(Ахир 2-леб гьум.)

Цоги нилъер районцояв, Украинаялда Рос сиялъ 
гьабулеб бугеб спецоперациялъул гIа хьалчи, 41 сон 
барав, Гьоориса Шамил МухIамадов нилъедаса ва
тIалъанилан къваридаб хабар бачIана гьал къояз.

МухIамадов Шамил Исрапилович ккола Рос
товалда букIараб 150абилеб мотострелковияб 
дивизиялъул, 102 полкалъул, 3абилеб мотострел
ковияб батальоналъул взводалъул командир, 
старший лейтенант.

МухIамадов Шамил Исрапилович гьавуна Буй
накск шагьаралда 1981 соналъ. Буйнакскиялъул 
№4 школаги лъугIун, цIализе лъугьана ДГПУялде. 
Гьениб рагъулаб кафедра лъугIизабун, щвана 
офицерасул звание. ЦIали лъугIигун контрактги 
хъван хъулухъалде лъугьана, хIалтIана чанго 
батIиял регионазда, рагъулал ишал тIуразе витIун 
вукIана Сириялдеги.

Украиналъул ракьалда спецоперация байби
хьарал тIоцересел къояздасаго цебесеб кьерда 
гьениб гIахьаллъи гьабулев вукIана Шамил Му
хIамадов. 21 маялъ иргадулаб тIадкъай тIу ба забизе, 
Камышеваха абураб поселокалда гъоркьчIел гьабизе 
аралъув, взводгун цадахъ цевехун иналде, цебе 
хIинкъи бугищали хал гьабизе живго ун вуго. ЦIех
рех гьабизе взводалъул командир цеве иналдалъун, 
цадахъ рукIарал чIаго хутIана, амма жиндиего 
щварал захIматал ругъназ, къадаралде щун вуго.

Старший лейтенант Шамил МухIамадов хун 
хадув пачалихъияб шапакъаталъе вихьизавун 
вуго. 24 маялъ гьев вукъана жиндирго гIагараб 
Гьоориб росулъ.

ВатIан цIуниялъе гIумру кьолел районалъул 
гIолилал нилъер чIухIилъун хутIила кидаго. Гьел 
къурбанлъиялъул хабар кигIан нилъее захIматаб 
бугониги, гьелъ нугIлъи гьабула нилъер васазул 
жидерго ракьалде бугеб рокьиялъул, гьезул 
патриотикияб рахъалъул щулалъиялъул. Алжан 
насибал ратаги.

Районалъул администрация ва редакция

Май моцIалъул ахиралда, 
кисакибего гIадин, нилъер рай
оналдаги тIобитIана ахирисеб 
цIурмил байрам. 

Гьаб соналъ ХIебда ва Ма
чIада гьоркьохъел школазда, 
ОГЭ ва ЕГЭязде школалъул 
ка бинетал хIадуризе кколел 
рукIиналъ, ахирисеб цIумур 
лъи малазе кьабуна гIадатияб  
гуреб хIалалъ 19 маялъго. 
ХутIарал  районалъул 27 шко
лалда рохалилаб байрамияб ли
нейка гьабун, выпускникалгун 
къомех лъикI гьабуна 21абилеб 
маялъ. Киналго школазда гьа
руна райадминистрациялъул ва 
лъайкьеялъул отделалъул ва
килзаби гIахьаллъарал байрами
ял линейкаби ва рекIелгъеялъул 
тадбирал.

ТIолго ХIебда росдада ра
гIиледухъ тIобитIана школалъул  
азбаралда ахирисеб цIурмил 
бай рам. Берцинго къачIараб 
аз бар, жеги берцинал выпускни
калги кIудияб горсвери гьабун 
жанир рачун рукIана тадбира
лъул гьалбаз, мугIалимзабаз, 
школлъималаз, улбуз, ва бай
рамалъухъ балагьизе щвараз. 
Лъималазул рукIарал берцинал 
церерахъиназ, мугIалимзабаз 
гьарурал къолъикI гьабиялъул 
рекIелъе рортарал кIалъаяз асар 
гьабичIев чиго хутIичIо. 

ЦIали лъугIи школлъима
лазда баркизе ХIебда школалъ
ул байрамияб тадбиралде щвана 
районалъул бетIерасул замести
тель ГIабдуразакъ Рамазанов, 
райсобраниялъул председа

тель МухIамадамин Хизроев, 
ХIебда росдал бетIер МухIамад 
АхIмадов, школалъул коллек
тив, лъайкьеялъул отделалъул 
вакилзаби ва цогидал гьалбалги.

Райадминистрациялъул ра
хъалдасан ГI.Рамазановас бай

рам баркулеб кIалъай гьабуна ва 
цадахъго баркала кьуна лъима
лазе ва мугIалимзабазе цIалулъ 
ва хIалтIулъ гьабураб жигар
чилъиялъухъ, кьурал лъикIал 
хIасилазухъ.

Гьединго баркиялъулаб ка
ламгун ва выпускниказе на
сихIатгун кIалъазе рахъана 
Му хIамадамин Хизроев, ХIебда 
школалъул директор ГIали 
ЖабрагIилов, лъайкьеялъул 
отделалъул методист ПатIимат 
Хизроева, ХIебда яслиахалъул  
нухмалъулей, районалъул руч
чабазул Советалъул председа

тель Умакусум ГIалибегова ва 
цогидал.

ГIаммгьабун нилъер райо
налъул школаз исана къватIире 
риччана 364 выпускник, гьезда 
гьоркьоса 106 руго 11 класс 
лъугIарал ва 258 выпускник 9 
класс лъугIарал.

Араб 202122 цIалул соналъ 
нилъер районалъул школаз ри
хьизарурал лъикIал хIасилал, 

муниципалиял, регионалиял 
ва ТIолгороссиялъул конкур
сазда росарал бергьенлъиялъул 
ва призалъулал бакIазул баян 
кьун букIана нижеца цересел 
номеразда, гьел баяназул ахи
рисеб бутIа кьезе буго хадусеб 
номералда. ГIаммгьабун роса
ни, гьел киналго бергьенлъаби 
руго нилъер цIалдохъабазул 
ва мугIалимзабазул хIалтIул 
лъикIаб хIасил.

ПатIимат 
ЖАМАЛУДИНОВА

Багъужа ГIунжолов ракIалдещвеялъе
Дагъистаналъул Верховный судалъул судья ГIунжолов 

Багъужа МухIамадович ракIалдещвеялъе тадбир 
тIобитIана 22 маялъ ХIебда МахIмутI ГьитIиновасул цIаралда 
бугеб паркалда. 

 ЛЪАЙКЬЕЯЛЪУЛ БУТIА

Ахирисеб цIурмил кIочонареб сас
Ахирисеб цIумур - школлъималазул цIали лъугIиялъул 

берцинаб байрам, санаца халатбахъараб цIалул мара-
фоналъул ахирияб тIанкI. 

 НИЛЪЕР БАХIАРЗАЛ

МухIамадов 
Шамил Исрапилович

 БАРКИ

 АВТОРАСУЛ БОКIОН

Давуд ДАВУДОВ

Санайил, лъагIалида жаниб кIиго нухалъ  
нилъер улкаялда тIобитIула гIолилал ра
гъулаб хъулухъалде ахIиялъул кампания. 
Улкаялъул Конституциялда рекъон, 18ялдаса 
27 сон базегIан ругел гIолилазул  тIадаб налъи 
буго армиялде ине. Исанасеб ихдалил ахIи 
байбихьана 1 апрелалда ва 15 июлалде щвезегIан 
халат бахъуна. Хасалил ахIи тIобитIизе буго 1 
октябралдаса 31 декабралде щвезегIан.

Щибаб регионалдаго гIадин Дагъиста нал
дасаги тIадаб налъи тIубазабулезул му хъилъе 
ахIулезе чIезабун букIуна хасаб къадар. Иса
насеб ихдалил ахIиялда рекъон, армиялде 
ритIизе руго 3000ялде гIунтIун гIолилав, 
гьездаса 60 гIолохъанчи нилъер районалдасаги. 
Жакъасеб къоялде военкоматалъул учеталда 
руго 1150 армиялде ритIизе бегьулел гIолилал. 
Армиялде ритIула тIоцебесеб иргаялда 2004
1995 соназ гьарурал гIолилал.

Дагъистаниял киданиги рагъулаб хъулу
хъалдаса нахъе къан чIечIо. Тарихалдаго 
дагъистаниял кидаго рукIана бахIарчиял ра
гъухъабилъун ва махщалилал бодул цере хъа
билъун. Гьездаса цоявлъун вуго дунялалдаго 
цIар рагIарав Имам Шамиль. Гьес абун бу го: 
«Бищунго щулияб къвакIи бугоВатIан бокьи»
ян.  Хасго гьел рагIабазул магIнавияб кIвар 
цIикIкIун буго жакъа дунялалда ру гел лъугьа
бахъиназул гьоркьоблъиялда. ВатIаналдехун 
бугеб рокьи цIикIкIиналъул хIасиллъун буго 
тIолго пачалихъалъул киналго рагъулал аска
разул тайпабазда азаазар да гъистанияз тIадаб 
налъи тIубан хадуб, тIадеги контрактазда ре
къон хъулухъ гьабулеб букIин. Украинаялда 
тIобитIулеб хасаб рагъулаб операциялдаги да
гъистаниял руго цебесеб кьерда. Дагъистаниязул 
хIинкъикъай гье чIо лъи бихьула гьезие кьолел 
бахIарчиял шапакъатаздаса. ТункIил гуллица 
тIаса ри щуларо рагъухъаби. Гьелъ кколел руго 
нилъер гIолилазул камиялги. 

Рагъулаб хъулухъ гьаби ва тIадаб налъи 
тIубай цого жо кколаро. Гьеб бичIчIунгутIиялъ 
бижулеб буго улбузул рахIатхвейги. Армиял
де налъи тIубазе ахIуларо цереса цере рата
ралщинал. ТIоцебесеб иргаялда, 1827 соназулъ 
ругел гIолилал ахIула Дагъистаналъул бе тIе
расул хIукмуялдалъун гIуцIараб, рагъулаб ко
миссариаталъул хасаб комиссиялде.  Бищунго 
цебе хал гьабула призывниказул сахлъиялъул. 
КIвар кьола гьезул бугеб лъаялъе, спортивияб 
рахъалъул цебетIеялъе, рагъулаб ишалде 
ку цан рукIиналъе. Щивав призывникасда 
законалда рекъон тIадаб буго лъагIалида жа
ниб кIиго нухалъ военкоматалде ине. ЦIа
лулел ратаниги, цIали лъугIарал ратаниги, 
ригьинцIа гьабурал, хIалтIуде лъугьарал ра
таниги, гьез жидерго хисабасиязул  бая нал 
кьезе ккола. Жакъасеб улбузул ва гIо лилазул 
рахIатхвей бичIчIун улкаялъул Президент 
В.Путиница, оборонаялъул ми нистр С.Шойгуца 
ва бакIалъул рагъулал комиссариатаз  якъинго 
лъазабуна тIадаб налъи тIубазе ахIулел гIолилал 
Украинаялъул лъугьабахъиназда гIахьаллъизе 
гьечIеблъи. Гьеб буюрухъ тIубазабиялда хадуб 
хал кквезе буго прокуратураялъ, солдатазул 
улбузул комитетаз, жамгIиял гIуцIабаз.  

Исанасеб призывалъул хIалтIи нахъе 
ккун буго нилъер районалда. ГIемерлъун 
бу  го ахIиялда рекъон, военкоматалде щве
чIе зул къадар.  Гьезул сияхIал ритIун руго 
росабазул бегавулзабазухъе ва жанисел иша
зул министерствоялде. АхIараб къоялде воен
коматалде рачIинчIезе букIуна тамихIги. 
Гьединазда тIад гьабула уголовнияб дело ва 
кIиго лъагIел кьун туснахъалъул тамихIалдеги 
цIан, хадуса хъулухъ гьабизе ритIула. Гьеб 
гIумруялъго чIегIераб тIанкI лъураб рогьо 
росабазул жамагIатазе ва районалъе. ГIилла 
гьечIого тIадаб налъи тIубаялдаса рахчиялдаса, 
цо лъагIелалъ тIадаб борч тIубай лъикIаб 
буго. РФялъул буго яргъил къуват, амма тех
никаялда хадуб бербалагьизе солдат гьечIого 
гьеб релълъуна кьаву чIварал консервазда. 

Нилъ руго КIудияб Бергьенлъиялъул ир
силал. Жакъа иргадулаб налъи тIубалезул 
кьердаса нахъе къан чIани, метер нилъер 
наслабаз мерхьуна дагъистанияз абадиялъго 
кор боркьарал рагъазда бихьизабураб хIинкъи 
гьечIолъи, бахIарчилъи ва бихьинчилъи.

 ТАДБИРАЛ

(Байбихьи 1-себ гьум.)

МачIадаса ГIунжолов Багъу
жа МухIамадович вукIана РФ
ялъул мустахIикъав юрист, 
IIIлеб классалъул Пачалихъа
лъул юстициялъул советник, 
ДРялъул Верховный судья, ми
салияв инсан, ритIухълъиялъул 
ва гIадиллъиялъул цевехъан. 
Гьеб тадбиралъе кьураб цIарги 
цIакъ рекъонккараб буго, щай
гурелъул Дагъистаналда бищун 
хIалуцарал 90лел саназ гьесда 
тIад букIана кIудияб жаваб
чилъи. Дагъистаналда террори
стаз гьарурал бищун вахIшиял 
терактазул ва чIвайхъвеязул 
судалъул заседаниял рачана гьес. 

ГьитIинаб къоялдасаго, на
хъа эменги гьечIого, жиндирго 
гIумрудул нух жиндирго бажа
риялдалъун ва кIваралдалъун 
гьес гIуцIараб букIин бицана  
Ибрагьим ХIажиевас. Гьединал
го гъваридал ва лъикIал кIа
лъаяздалъун ракIалде щвезавуна 
цIар рагIарав судья данделъараз. 

Тадбир берцин гьабуна гьи
тIинабго музыкалияб програм
маялъги. Кьурдул сверигун це ре 
рахъана ХIебда искусствоя лъул 
школалъул гьитIинал гьу нар
чагIи, Багъужаде гьабураб кечI 
ахIана Раисат МухIамадовалъ, 
гьединго, жидерго кучI дул сайгъ
ат гьаруна данде лъаразе ХIабиб 
Хириясулаевас ва цогидаз.

Тадбиралъул официалияб  

бутIаялдаса хадуб къецазул бе
тIерав судья, ДРялъул  муста хIи
къав мугIалим А.ЧIегIеровасе 
кьуна рагIи спортивиял къецал 
нухда рачине.   

Биатлоналъул ва ГТОялъул 
хIалуцарал къецазда гIахьаллъи 
гьабуна 16 цIалдохъанас. 

ТIоцебесеб иргаялда  ГТОя
лъул  тIадагьаб атлетикаялъул 
ункъго тайпаялда тIоритIана 
къецал. 

Гьелда гъорлъ рукIана гIебеде 
кIанцIи, турникалда цIай, къар
къала борхи ва граната рехи. 
ЛъикIаб хIадурлъи ва бажари 
бихьизабуна гIолилаз гьел къе
цазда. Щибаб тайпаялда кьуна 
призалъулал шапакъатал. 

Къецазул кIиабилеб бутIа
лъун букIараб рекериялъул би
атлоналда тIоцебесеб бакI босана 
Бакълъухъа МухIамад Мусли
мовас, кIиабилеб бакI ккуна 
Гьан дихъа ГIабдурахIманхIажи 
ГIи саевас, лъабабилеб бакIалде 
вачIана ХIотодаса Муса ХIажиев. 

Киналго бергьенлъиялъул 
бакIал росарал цIалдохъабазе 
кьуна кубокал, медалал ва гIар
цулал шапакъатал. Гьедин го, 
баркалаялъул кагътал кьуна 
спортсменал хIадурарал мугIа
лим забазе ва тренеразе. 

Киналго гIахьалчагIи ва гьал
бал разияб тадбир лъугьана гьеб. 
КIудияб баркала загьир гьабулеб 
букIана гьез табдир гIуцIаразе. 

Унголъунги гIун бачIунеб 
гIе лалъе ритIухълъиялъул дарс
лъун ва мисаллъун, гьел са
хаб гIумруялде куцалеб тадбир 
лъугьун бачIинеб буго Б.ГIун
жоловасул цIаралда санайил 
тIобитIулеб турнир. 

ТI. МУХIАМАДОВ

Тадбиразул аслияб мурад
лъун буго туристазул чвахи цIи
кIкIаралщинал бакIазда рацIцIа

ракъалъи гьаби ва гъутIби чIей. 
«Экотур»алъул пайда цIи   

кIкIарал тадбирал гьаруна 

нилъер  районалъул бищун гIе
мер туристал щолеб Датуна бугеб 
насраниязул килисаялда, бас
риял Гьоориб ва КъахIиб роса
балъ. ГIемер бакIаризе ккараб 
хIал гьениб гьечIониги, дагьабго 
рацIцIаракъалъиги гьабун, 
дан делъаразе гьел объектазул 
тарихиял баянал кьуна райад
министрациялъул туризмалъул  
специалист Юсуф МухIамадовас. 

Субботникалда гIахьаллъана 
150ялдасаги цIикIкIун чи. Гьезда 
гьоркьор рукIана волонтерал, 
школлъимал, студентал, района
лъул гIолилалжигарчагIи, ДР
ялъул туризмалъул министер
ствоялъул нухмалъулел ва райо
налъул туризмалъул ва гIоли
лазул отделалъул вакилзаби. 

Табдирал гIуцIараллъун 
ккола ДРялъул туризмалъул 
ва хал къиял художественни
ял ишазул министерство ва 
цадахъго гIолилазул ишазул 
минис терство, тIабигIаталъул 
ва экологиялъул министерство, 
рохьил магIишаталъул комитет 
ва муниципалиял гIуцIабазул 
администрацияби. 

П.ЖАМАЛУДИНОВА

 ТУРИЗМ

Туризмалъул объектазда 
хIалтIаби гьаруна

12 марталдаса 5 июналде щвезегIан Дагъистаналъул туриз-
малъул объектазда унеб буго экологикиял тадбиразул 

цикл-«Эко-тур». Гьеб акциялда рекъон, нилъер районалда 21 ма-
ялъ тIобитIана субботник ва рищни-къулалдаса тIабигIат бацIцIад 
гьабиялъул командабазул къецал.

“Бищунго щулияб къвакIи 
буго ВатIан бокьи”

Имам Шамил: Багъужа ГIунжолов ракIалдещвеялъе

Инсанасулъ бруцеллез унти 
чIе забуна 1887 соналъ Маль-

та чIин кIиллъиялда. Гьеб унти бак-
кана тIо цебе цIаназдасан. Унтана 
солдатал.

Бруцеллез унти рикIкIуна инсана
се хIинкъи цIикIкIарал унтабаздасан 
цояблъун. Гьеб инсанасде бахуна ун
тараб хIайваналдасан, хIайваналъул 
нигIматаздасан. Бруцеллезалъ унту
ла чIегIербоцIи, гIи – цIани, чуял, 
гIалхул хIайванал. Унтараб хIайван 
рохьдолъ яги рехъалъ бугони, гьеб ба
хуна цогидал хIайваназдеги. Аслияб 
къагIидаялъ гьеб бахуна бече, кьегIер 
тIамун хадуб бачIунеб лъамалъиялда
сан, рахьдадасан, хIанидасан, кIварщ 
– гъизалдасан. Аслияб къагIидаялъ 
гIемер унтула чIахIияб боцIи.

Микроб бахиналъул хIинкъи 
букIуна тIинчI тIамун хадуб 60 къо
ялдасанги. Ракьулъ микроб цIунула 
150 къоялде щвезегIан, рахьдалъ 
78 къоялъ, нису – хIанилъ 4045 
къоялъ.  Бищунго хIикматаб жо бру
целлезалъул микроб цIороялдасан 
хIинкъуларо. 60 градус багIариялъ 
чIвала 30 минуталдасан. Унтараб 
хIайваналъул гIакдал гъвариялда жа
ниб бруцеллезалъул микроб хутIула 
79 соналъги, чахъуцIеялъул 23   
соналъ ва бачIуна рахьдада цадахъ.

Бруцеллез унтиялъул тIаде ба
лагьун лъалел загьириял гIаламатал 
рукIунаро. БукIине бегьула тIинчI 
тIами, гьебги гIемер букIунаро.

Бруцеллезалъ унтула инсанги. 
Бруцеллез чорхолъ бессани, (хрониче
ская форма) гьеб сах гьабизе кIоларо.  
Рес буго гIумруялъ инвалидлъун 
хутIизе.

Бруцеллезалъ инсанасул рищала
би унтула, цIакан бахинабула, гIетI 
базабула, свакала, хIалтIи гьабун 
бажаруларо.  Медицинаялъ чIезабун 
буго бруцеллезалъ унтаразул лъимер 
щвечIого хутIизе рес букIин. Унтула 
ракI, тIул.

Бруцеллез унти тIатинабула бо
цIудаса би бахъиялдалъун. Гьединаб 
хIинкъи цIикIкIараб унти бугониги, 
цоцо гIи боцIул бетIергьабазда, 
ветеринариял хIалтIухъаби жидер 
боцIудаса би бахъизе рачIиндал, гьез

да бичIчIизабизе захIмалъула. Гьезда 
бичIчIулеб гьечIо гьеб ветеринарияв 
хIалтIухъанасе гуреб, жидер хъи
зан – лъималазул сахлъи цIуниялъе 
гIоло гьабулеб хIалтIи букIин. ЧIе
гIерхIайваналдаса би бахъи бигьаяб 
хIалтIи гьечIо, гIезегIанго хIинкъи 
бугеб хIалтIи буго.

Би бахъизе гьукъи гьеб гIакълу 
гуро, гьеб буго бичIчIунгутIи зара
лалъул.

Унтараб хIайван, лемаг, миная
лъуб, рохьдолъ, рехъалъ бугони, 
гьеб бахуна сахаздеги, гьеб хIай ва
налъул бетIергьанасе, мадугьаласе, 
жамагIаталъе буго зарал. Жиндир 
унтараб хIайваналъ цойгидазе гьабу
леб 40 – 50 азарго гъурщил заралги, 
гьелъул мунагьги бичIчIизе ккела.  Ве
теринариял хIалтIухъабаз щибаб со
налъ январь моцIалдасан байбихьун, 
бахъула чIегIербоцIудаса би. Араб 
2021 соналъ бахъун буго 25 азаргоял
дасан цIикIкIун хIайваналъул би, 13 
азаргогIанасеб лемаг – цIаназдасаги.  
Гьеб буго кIудияб хIалтIи.

Гьеб гьедин бахъиялъе гIиллаги 
буго Дагъистаналдаги, нилъер райо
налда сверухъ ругел районаздаги, бру
целлезалъ унтараб боцIи гIе мерлъулеб 
букIин. Унти батулеб буго нилъер 
районалъул росабалъги. Унти бакку
леб буго цереккун анцI – анцI соназ 
унти букIинчIел росабалъ. Ми салалъе, 
къелдерил участкаялда.  Щибаб со
налъ захIматаб, цIикIкIараб хIалтIи 
гьабуниги, районалъул цо – цо роса
балъа бруцеллез лъугIизабизе кIолеб 
гьечIо. Гьелъие  гIиллалъунги дица 
рикIкIуна къва тIисан, ай Дагъис та
налъул цогидал районаздасан, гIи – 
боцIул базараздасан бичун боцIи боси, 
жанибе бачIунеб боцIул хIисаб – суал 
лъалеб гьечIо, бетIергьабаз я росдал 
администрациялда, яги ве те ринариял 
хIал тIухъабазухъ хъвайхъвагIай гьа
булеб гьечIо.  Рии дал жамагIаталъул 
ракьалде ба чIу неб буго унтараб гIи 
– боцIи цо гидал районазе мухьдахъ 
ра кьалги ричун.  Росдал бегавуласе 
ракь бичун щолеб гIарацалдасан,  
жиндир жамагIаталъул гIи – боцIулги, 
жамагIаталъул сахлъиги цебе букIи не 
ккела. Цин ракьал ричилалде, мугI
рузде бачIунеб росдал гIи – боцIи унта

баздасан бацIцIадаб бугищали ветери
нарияб управлениялда цIехезе ккела.

ГIезегIанго хIужжаби ккана, ру
го, мугIрузде бачIараб цогидазул гIи 
– боцIудаса раккарал батIи – батIиял 
унтабазул. 

ЖамагIаталъги тIалаб гьабизе 
ккела жидерго ракьалъул, жидерго 
рохьдолъе, рехъалъе кисан, кинаб 
боцIи бачIунеб бугебали.

Ветеринариял хIалтIухъабазе гьа
булеб хIалтIуе кумек гьабизе тIадаб 
буго росдал администрациялдаги.

ЖамагIаталъулги букIине ккела 
тадбир, росдал гIи – боцIи унтабазда
сан цIуниялъе гьабулеб.

Бруцеллезалъ унтараб хIайван 
гьукъизе ккела рохьдолъе, лъетIе, 
гIалахалде. ХIайван хьихьизе ккола 
жаниб тун. Унтараб хIайван цо моцIрол 
болжалалда хъун тIаса гьа бизе кко
ла. Ветеринарияв врачас бихьизабу
раб заманалда унтараб хIайван тIаса 
гьабичIони, ихтияр буго чIахIиял 
гIар цулал штрафал къотIизе боцIул 
бетIергьабазда, рос дал администраци
ялда. Цого бо цIудаса би бахъи гуребги, 
нижер руго гIи – боцIуда жегиги гьари
зе кколел гIемерал хIалтIаби. 

Росабалъ ахирисел соназ ракку
лел руго цереккун нилъер районалда 
рукIинчIел батIи – батIиял рахунел 
оспа, лептоспироз, пастереллез абу
лел унтаби. Ветуправлениялъ щибаб 
росдал администрациялъе бугеб гIи
боцIул къадаралда рекъон гIуцIула 
лъагIалил план, щибаб унтиги би
хьизабун. 

Нижеца гьабулеб хIалтIул мурад 
ккола гIи – боцIи унтабаздасан цIуни, 
нилъер район рахунел унтабаздасан 
цIуни, гьел унтаби гьукъизе гьарулел 

хIалтIаби, вакцинаби. Нилъеца ква
налеб гIи – боцIул нигIмат хIинкъи 
гьечIеб букIин, боцIул бетIергьабазе 
кколеб зарал гьукъи ва цогидалги. 
Жакъа магIарухъ гIумру гьабулезе 
бечелъи буго гIи – боцIи, гьелъул 
нигIматал.

ХIукуматалъ кьун харж – мухь
гун гьеб бечелъи цIунизе тун руго 
ниж, ветхIалтIухъаби. Нижее хIажат 
буго росдал администрациялъулги, 
жалго гIи – боцIул бетIергьабазулги 
кумек, гьабулеб хIалтIуе.

Кколел руго гIемерал дандечIеял 
унтараб боцIи жиндир заманалда 
тIаса гьабуларого. Рахунел унтабазде 
данде вакцина гьабулаго, боцIи гьаби
зе щоларо. ЖамагIаталда цадахъ вак
цинаги гьабичIого, магIардеги араб, 
боцIиги унтизе байбихьараб заманал
да вакцина гьечIого хутIизе рес буго. 
Вакцинаби кидаго гIураб къадаралда 
рукIунаро районалдаги, Дагъистанал
даги, гьезие бихьизабураб къадарги 
заманги букIуна, МахIачхъалаялда 
гьечIони, гьел щоларо.

Гьединлъидал, гьари буго росаба
зул администрациялъул бутIрузе, гIи 
– боцIул бетIергьабазде, СПКялъул, 
КФХялъул нухмалъулезде, нижер 
хIалтIухъабазул мурадги бичIчIун, 
кумек гьабеян. Квалквал гьаби
ялъ букIине бегьула цого жиндиего 
бетIергьанасе гуребги, росдалго гIи 
– боцIиялъе зарал ккарабги.

Унеб буго тIад бан би бахъи, сиби
ралъул язваялде, талаву (эмкар) ун
табазде данде гьабулеб хIалтIи. 1 мар
талда ругел баяназда рекъон, 10 азар
гоялдасан цIикIкIун хIайваналдасан 
би бахъун буго.

Хасалил заман, щивасул азбар, 
мархьо – кули, хIисаб гьабе кигIан 
захIмат бихьун гьабулеб бугеб хIалтIи. 
Росаби гIемер руго, хIалтIухъаби 
гIолел гьечIо, гIунгутIаби камуларо, 
конторалда чIун гьабулеб хIалтIи 
гьечIелъул.  Нижги ричIчIизе ккела. 
Нижеца, ветеринариял хIалтIухъабаз 
кидаго хIаракат бахъула гIадамал – 
жамагIат разияб къагIидаялда хIалтIи 
бачине, жамагIат кинабго рази гьаби 
гьеб лъугьина захIматаб иш бугониги.

Нижер мурад инсанасул бечелъи, 
сахлъи цIуни. 

Гьал ахирисел соназда Да-
гъис таналда киса-кибего 

цIикIкIунеб буго гIи – цIани ос-
па абулеб унтиялъ унти. 2019-
2020 саназде щвезегIан гьеб унти 
цIакъ къанагIат гурони букIинчIо 
Дагъистаналда. Бицунеб буго ун-
ти Дагъистаналде цогидал регио-
наздасан бачIанилан.

Оспа ккола вирусалъулаб унти. 
Гьелдалъун, гьеб хехго тIибитIула ва 
хехго цоцазде бахуна. ГIиял рехъалъе 
унтараб бетIер кканиги, гьебги гIола 
кинабго рехъен унтиялъеги.

Оспаялъул вирус холаро цIо
ро раб заманаялъги. Гьеб цIунун 
хутIула 2 соналдасаги цIикIкIун 
за манаялъ.

Унти баккараб гIиял мина 
къайиялда (бокьахъ) вирус хутIула 
6 моцIалъги, квасулъ цIунула 2 
моцIалдаса цIикIкIун. ГIи цIани 
кваналеб мегIер гIалахалда холаро 
23 моцIалъги.

Унтула кьегIер, чахъу, куй 
ба тIалъи гьечIого. ТIинчI унтула 
захIматго. Унти багъарун хадуб ккола 
гIи – цIаназул цIикIкIараб тIаса ин.

Оспаялъул рукIуна лъалел, ри
хьулел унтул гIаламатал. Амма гьел 
загьирлъула чорхолъе вирус ккун 15 
къоялдасан.

ТIоцересел гIаламатаздасан кко
ла лемагалъул берал багIарлъи, 
гьорой. Бераздасан, къалазухъан 
къватIибе чвахула лъамалъи. Ун

тараб бегахъдула, гIиязда ха дуб 
билълъанхъи дагьлъула, захI ма
лъула. Кванде гъира хола. ЦIакан 
ба хуна 4142 градусалде.

23 къоялде кIутIбузда, бетIе
ралда, квас дагьаб бакIалде рехула 
(раккула) багIарал тIанкIал, гьалил 
мугь гIадал. Гьел чIахIалъула, жаниб 
лъамалъи ккола ва 23 къоялдасан 
ругънал лъугьуна.

Унти захIматаб бугони,гьелъ 
тIубараб черхго бацула. Ругънал 
лъу гьараб тIом, гьан туризе бай
бихьула. Унтараб хIайван сах лъи
забизе захI малъула ва цIи кIкIараб 
тIаса ин кко  ла, хасго кье гIер. Ун
таралъул гьан кваназе гьукъула. 
Хвараб лемаг ракьулъ бу къула ва 
бухIула. Гьедин гьа бичIони, ун ти 
лъугIизабизе захI  малъула ва ха

дусел соназги баккула.
Унти тIатарабго гьеб лъазабизе 

ккола ветеринарияв хIалтIухъанасда, 
унтаразе дару гьабизе. Жалго гIи 
боцIул бетIергьаби телефоналдасан 
унтиги чIезабун, дараби гьаризе 
лъу гьине бегьуларо. Гьеб ккола 
хех го тIибитIулеб унти, гьелъие 
лъезе ккола карантин, нилъеца 
цогидазеги зарал ккезе бегьула. 
Жиндир заманалда лъазе гьабуни, 
дару дарманалъул кумек щвани, рес 
буго тIаса ин гьукъизе. Гьанже цо 
цо гIи боцIул бетIергьабазул гIадат 
лъугьун буго жинца лъихъеялиго 
ахIана, интернеталде балагьана абун 
цIодорхине лъугьун. Гьеб мекъаб 
буго. Цо гьабураб уколалъ гьеб унти 
сахлъуларо. Гьелъие, оспаялъе хIа
жалъула 3 батIияб цадахъаб лечение. 
Ветеринарияв врач гьелъие, унти 
сах гьабизе тарал хIалтIухъаби руго. 
АхIизе, бицине ккола районалъул, 
жидер росулъ хIалтIи гьабулел хIал
тIухъабазда кIванагIан хехго. Кумек 
щолеб гьечIони, ахIе районалъул ве
теринарияб управлениялде.

Росулел гIи цIани росе балагьун, 
гьикъун. Нилъеда сверухъ ругел 
районалъул росабалъги букIана 
гIияз да оспа. ЦIодорлъи гьабе. 

Ветеринарияб управлениялъул 
нухмалъулев, 

ветеринариял гIелмабазул кандидат,
 КъурбангIали 

КЪУРБАНМУХIАМАДОВ

Бруцеллезалдаса цIодорлъи гьабе

Оспаялдаса цIуне

ЦОЛЪИ БАРКАЛАЯЛЪУЛ КАГЪАТ

 ОБЪЯВЛЕНИЕ 

Районцоязул къваригIел тIубай, 
росабалъ гIумру лъикIлъизаби, 

жама гIаталъе санагIалъаби гьари ва 
росаби къачIай руго нилъер районалъул 
бе тIер МухIамад ХIасановаc хIал тIулъ 
церелъурал цIакъ лъикIал масъа-
лабилъун. 

КъваригIелалъ жиндихъего щварал 
районцоязул МухIамад ХIасановас 
мурадал тIураялъул нижеда цебеккунги 
рагIун букIана, гьединлъидал, нижерго 
Микьигьориб росдал жамагIаталъе 
гIумруяшавалъе бигьалъаби ва сана
гIалъаби щвеялда хьулгун, ниж тIаде 
чагIи къабул гьарулеб арбагI къоялъ 
щвана районалъул бетIерасухъе. Му хIа
мад ХIасанов гIенеккана нижее кIвар 
бугелщинал суалазухъ ва жамагIаталъул 
гьари къабул гьабун, киналъего кумек 
гьабизе рагIи кьуна.

ГьанжелъизегIан гьоркьохъеб шко
ла гьечIого, ТIогьохъ школалде хьва
дизе кколел рукIана нижер лъимал, 
амбулатория ва тохтирал гьечIолъиялъ, 
букIинчIо медицинаялъулаб пункт, 
нухал рукIана чара гьечIого къачIазе, 
яслиах къваригIун букIана. Гьеб кина

лъего квербакъи щвана районалъул 
бетIерасдасан ва къокъаб заманалда 
жаниб гьел кIвар цIикIкIарал ишазе 
кьучI лъун, хIалтIаби байбихьун ру
го. Гьединго, байбихьи лъолеб буго 
гIун бачIунеб гIел сахаб гIумруялде, 
спорталде руссине ва гIолилазе рекIел
гъеялъе футболалъе майдан базе.

Жинда бараб щибго течIого, райо
налъул жамагIат рази гьабизе мурадалда 

кIвахI ва хIалхьи тун хIалтIулев, роса
балъе сапарал гьарун, жамагIаталъе 
бугеб гIузру цIехон, гьеб тIагIинабизе 
хIаракат бахъулев МухIамад ХIасановасе 
нижер рахъалдаса буго ракIракIалъулаб 
баркала. Гьедин халкъалъул тIалабазда 
эхетизе сахлъиги гIумруги гьарула дуе, 
МухIамад Ибрагьимович!

Микьигьориб 
росдал жамагIат

Щибаб санайил Къелеб тIоритIулел 
байрамазул цояблъун ккола 23 

февраль, кIалбиччанкъоялдаса хадуб 
мажлис, гьединго,  9 маялъул торгIо 
хIаялъул турнир.

Исана 23 февралалъ  росдал гIоло
хъабаз гьабулеб дандеруссин нахъ ба
хъизе ккун букIана къварилъи ккеялда 
бан. Гьединго нахъ бахъун букIана 9 
маялъул торгIо хIайги.

 Дандекъан гьел тадбирал тIоритIана 
1415 маялъ. ТIоцебесеб къоялъ 25 соналъ 

школалъе нухмалъи гьабурав Ахкубеков 
МухIамад ХIажиевичасул призалъе гIоло 
хIалеб турнир. Гьениб гIахьаллъи гьабуна 
сверухъ ругел роса балъа командабазги. 

Гьединго, хадусеб къоялъ тIаби
гIа   тал деги рахъун, росдал гIолилазда 
гьор кьор гьаруна батIибатIиял хIаял. 
ХIаял гурелги, гьениб букIана жидерго 
кьибилтухумалъул наслаби чан кьералъ 
лъалеб ва умумуз хIалтIизарулел ру кIа
рал алатазда цIаралги, сунде щиб хIал
тIизабулеб букIараб лъаялъул цIехрех 
гьаби.

АхIулел мавлидал, вагIзаби, гье
динго, гьоркьогьоркьоб бачунеб тIармил 
гьаракьалъ сверухълъиго асир гьабун 
букIана гьеб къоялъ. 

КIиябго къоялъ гьарурал тадби
разулъ спонсорлъи гьабуна Ругъелда 
администрациялъ ва МухIамад Ахкубе
ковасул васас. 

МагIарухълъи чIунтизе биччачIого, 
чIаголъизабиялъул мисаллъун руго 
къелдерил тадбирал.

М.ГЬИТIИНАМУХIАМАДОВА

В 2022 году в Республике Дагестан стартует реализация 
Республиканского проекта по капитальному ремонту детских 
садов.

Цель проекта – улучшение состояния материально
технической базы дошкольных образовательных организаций 
и сокращение количества дошкольных образовательных 
организаций, размещенных в ветхих зданиях и зданиях, 
требующих капитального ремонта.

Порядок проведения конкурсного отбора проекта утвержден 
постановлением Правительства Республики Дагестан от 8 апреля 

2022 года № 81 «О реализации на территории Республики Дагестан 
проектов инициатив му ниципальных образований Республики 
Дагестан, направ ленных на осуществление капитального 
ремонта дошкольных образовательных организаций».

Муниципальное казенное дошкольное образовательное 
учреждение «Ругельдинский детский сад» принимает  участие 
в ПРОЕКТЕ по капитальному ремонту ДЕТСКИХ САДОВ», 
для осуществления капитального ремонта дошкольного об
ра зовательного учреждения и получения субсидии на их 
реализацию.

Араб анкьалъ Рязаналда тIо би тIана Рязаналъул Кремлиялъул 
кубокалъе гIоло ТIолгороссиялъул тхэквандоялъул къецал. 

Гьениб гIа хьаллъи гьабуна Дагъистаналъул тхэквондоялъу лазги. 

ТIоцебесеб бакIалде вачIана 82 кг цIайиялда Шамил районалъул 
Къелеса ГIумаров МухIамадрасул. Чанго сон буго гьесул гьеб тайпа
ялда цеве вахъунаго. Гьев ккола Европаялъул призерги, араб соналъ 
Нальчикалда Эльбрусалъул кубокалъе гIоло къецазул чемпионги. 

МухIамадрасул цIалулев вуго педуниверситеталъул физкульту
раялъул факультеталда.   Гьесул тренер ккола машгьурав спортсмен 
Асадула МухIамадов.  МухIамадрасул жеги гIолохъанго вуго, божула 
хадухадурги гьес ватIанцоял рохизаризе рукIиналда.  

Сайпула ГЬИТIИНАМУХIАМАДОВ

Об участии в проекте по капитальному ремонту детских садов

ЖамагIаталъул ахIиялде кIвар бугев бетIер

 РОСАБАЗУЛ ГIУМРУ

Дандеруссин гIемерлъанагIан 
жамагIат цолъула

 СПОРТ
Россиялъул чемпион


